Кешеләр авырлык килгәндә сынала. Коронавирус инфекциясе бөтен дөньяны куркуга салган бу борчулы көннәрдә бик күпләр катлаулы хәлдә калган авылдашларына, якташларына ярдәм кулы суза, булдыра алганча булышлык күрсәтергә тырыша.
Районыбызда старт алган “Балаларга бергәләп ярдәм итик” акциясе – шуның ачык мисалы.
Күп балалы, аз керемле гаиләләрдә тәрбияләнүче сабыйларга булышуга юнәлдерелгән әлеге чара район башлыгы Александр Никошин инициативасы белән башланып китте. 
Бу күркәм башлангычны Әлки якташлар җәмгыяте дә күтәреп алды һәм балалар файдасына средстволар җыю буенча хәйрия марафоны игълан итте. Төрле төбәкләрдә яшәүче якташларыбыз әлеге игелекле чарага бик теләп кушылдылар. Нәтиҗәдә 1-2 көн эчендә хәйрия марафонында 200 мең сум тирәсе акча җыелды.
Бүләк пакетларда балалар өчен бик кирәкле һәм алар ярата торган ашамлыклар – ит тушенкалары, балык консервлары, төрле ярмалар, көнбагыш мае, конфет, печенье. Һәр гаиләдә хәйриячеләрне шатланып каршыладылар, күчтәнәчләрне рәхмәт сүзләре белән кабул иттеләр.

